
Быел 1-31 октябрьдə үтəчəк кампаниянең үзенчəлеклəре нидə? 

 

Яхшы хуҗа булу өчен ни кирəк? Иң беренче чиратта, гаилə          
əгъзала​рың​ның ихтыяҗ​ларын, йорт-иха​таң​да бул​ган барлык     
мөлкəт​нең төгəл исəбен һəм торышын белү мөһим. Шуннан чыгып,         
килəчəккə планнар корасың инде. Гади генə итеп аңлатканда, тиздəн         
үтəчəк Бөтенрусия халык исəбен алу кам​па​ния​сенең төп максаты        
шул: илнең арытаба үсешен тəэмин итүгə юнəлтел​гəн дəүлəт        
программаларын булдыру. 

Бүген Дəүлəт статистикасы федераль хезмəтенең Башкортстан      
Республикасы буенча территориаль органы — (“Башкортостанстат”)      
зур мəгълүмат структурасы. Биредə оператив һəм еллык статистика        
мəгълүмат​ларының зур фонды тупланган. 

“Башкортостанстат” алдында быел Бөтен​русия халык исəбен алу       
кампаниясен уздыру бурычы тора. Территориаль органның аерым       
бүлеклəрендə эш ничек оештырылганын анык җирлектə күзаллау       
максатында без дəүлəт статистикасының Дүртөйле шəһəрендəге      
бүлеге җитəкчесе Светлана Гəрəева белəн əңгəмəлəштек. 

 

— Светлана Мадисовна, Сез озак еллар статистика бүлеген җитəкли​сез         
һəм, əлбəттə, быел үтəчəк җанисəп кампаниясенең алдагыларыннан ни        
белəн аерылып торачагын əйтə ала торгансыздыр? 

— Быелгы Бөтенрусия халык исəбен алу кампаниясе башкаларыннан, иң         
беренче чиратта, техник тəэмин ителеше белəн аерылып торачак.        
Дəүлəт əһə​миятендəге чарага əзерлек республикада күптəн башланды.       
Колачлы кампанияне оешкан рəвештə үткəрү максатында Хөкүмəт       
каршында комиссия төзелде. Җанисəп алу бер ай буе – 1 октябрьдəн 31            
октябрьгə кадəр дəвам итəчəк. 2020 елгы кампания Русия тарихында         
беренче тапкыр санлы исəп алу технологиясе куллану белəн истəлекле         
булачак. Аның үзенчəлеге шунда: русия​лелəр, телəге булганда, исəп алу         
кампаниясендə Интернет аша катнаша, бланкларны үзаллы тутыра ала.        
Əлеге максатта “Госуслуги” порталында махсус бит булдырылган. Исəп        
алучыларның заманча электрон планшетлар белəн тəэмин ителүе дə бу         
җанисəп кам​пания​сенең бер үзенчəлеге. 

— Тик шулай да кəгазь анкеталар əле бөтенлəй кулланылыштан төшеп          
калмый шикелле? 



— Алар да файдаланылачак. Əгəр дə кеше үзенең җавапларының нəкъ          
менə кəгазь битенə төшерелүен тели икəн, аңа мондый мөмкинлек         
бирелə​чəк. 

— Анкеталарда нинди сораулар бар? 

— Иң башта андагы яңалыкларның берсе хакында əйтеп үтик. Ул          
кешелəр​нең нинди тел​лəрне белүе белəн бəйле сорау. Җанисəптə        
катнашучы, туган те​лен күрсəтүдəн тыш, үзе өчен шулай ук бик якын           
булган икенче тел турында да мəгълүмат бирергə тиеш булачак. Шулай          
ук: “Сез урыс телен белəсезме? Аны көндəлек тормышыгызда        
кулланасызмы?” — дигəн сорау да булачак. Яшегез, нинди җенес вəкиле          
булуыгыз, белем дəрəҗəгез, ничə балагыз булуы, гражданлыгыгыз       
хакында да сораулар бирелəчəк. 

 

Тарихи белешмə: 

Беренче статистика бүлеге 1811 елда оештырыла. Ул вакытта Александр         
I Манифесты белəн Полиция министрлыгы булдырыла. Яңа оешмага        
дəүлəт икътисады белəн идарə итүдə зур хокуклар бирелə. Əлеге         
министрлык составында статистика бүлеге булдырыла. 

Русия империясендə иң беренче губерна статистика комитет​ларының       
берсе 1835 елның 21 мартында Уфада оештырыла. Комитет җиде         
кешедəн тора, шуларның берсе урыс теле сүзлеге авторы Владимир         
Даль була. 

Бөек Ватан сугышы елларында Башкортстан статистикасы      
хезмəткəрлəренең эшчəнлеге аеруча киеренке була. Сугыш елларында       
Башкортстанда 142 тапкыр ашыгыч җанисəп алу үткəрелə... 



 

 

Сезнең шəхси мəгълүматларыгыз (исем-фамилиягез, йортыгыз яки      
фатирыгыз адресы һ.б.) анкетада теркəл​ми. Хезмəт хакыгызның күлəме,        
вазый​фа​гыз хакында да сораулар бирел​мəя​чəк. Ə менə йорт һəм         
фатиры​гызның ничə бүлмəле икəн​леге, җылы, салкын су, зəңгəр ягулык         
кергəн яки кермəгəнлеге, канализация үткəрел​гəнме-юкмы — мондый       
сораулар булачак. Анкета сораулары Ру​сиядə яшəүче барлык халыклар        
те​лендə һəм җиде чит телдə тəкъ​дим ителə. Əйтəсе килгəнем шул:          
Бөтенрусия халык исəбен алу кам​паниясендə катнашу — илебезнең һəр         
кешесе өчен фарыз. 

— Мошенниклар үрчегəн заманда яшибез. Көнгə чыксаң, кемне дə булса          
алдаганнар, ниндидер хезмəт вəкиллəре исеменнəн эш итеп талаганнар        
һəм башкалар хакында хəбəрлəр ишетелеп кенə тора. Җанисəп        
кампаниясе вакытында нинди саклык чаралары күрү зарур? 

— Исəп алучыны махсус зəңгəр сумкасы, жилеты, шарфы буенча танып          
булачак. Моннан тыш, ул паспорты белəн таныклыгын күрсə​тергə тиеш.         
Шиклəнгəн кешелəр исəп алучы белəн сөйлəшкəнче, безгə шылтыратып,        
аның хакын​да сорарга мөмкин. 

Исəп алу кампаниялəре вакытында төрле хəллəр белəн очрашырга туры         
килə. Ялгызы гына яшəгəн картлар таныш булмаган кешелəргə ишеген         
ачмый. 2010 елгы кампания вакытында бер ханым исəп алучыларга         
капкасын ачмый җəфалады. Үзе офиска шалтырата: “Мин кызларыгызны        
өемə кертмим. Анкета тутырмыйм. Ə мине кампаниядə       
катнаштырмасагыз, кирəк​ле органнарга шикаять язачакмын”, — ди. Бу        
апага шəхсəн үзем телефон​нан чыктым, эш бүлмəмə чакырдым,        
йортыгызга кертəсегез килмəсə, монда килегез, биредə үтəрсез исəп        
алуны, дидем. Тора-бара тəкъдимне кабул итте үзе. Əйткəндəй, мондый         



кешелəр өчен шəһəребездə һəм авылларда стационар исəп алу        
участоклары булдырылачак. Кеше үзенə уңай​лы вакытта шунда килə дə,         
анкетаны тутыра. 

— Исəп алучыга карата нинди талəплəр куела? 

— Ул илебез гражданы, 18 яшьтəн өлкəнрəк, хөкемгə тартты​рылмаган         
кеше булырга тиеш. Əл​бəттə, башка сыйфатлары да искə алыначак.         
Исəп алучы белемле, пөхтə, тырыш, эшне җире​нə җиткереп башкаручы         
кеше булырга тиеш. 

— Бүгенге көндə Дүртөйле районында һəм шəһəрендə Бө-тенрусия халык         
исəбен алу чарасына əзерлек ни дəрəҗəдə? 

— Барысы да алдан кабул ителгəн п​лан буенча бара. Шəһəр һəм           
район​ның 88 торак пунктының картографик материалының төгəллеген       
тикшерү эше күптəн тəмамланды. Шəһəр буенча — 59, авылларда 54          
исəп пункты булдырылды. Мөһим чараны үткəрү өчен 174 хезмəткəр         
җəлеп ителəчəк. 

Əлеге вакытта исəп пунктлары урнашачак бүл-мəлəрне өстəл,       
утыргычлар, янгын хəвефсезлеге, полиция булеге белəн тиз арада        
элемтəгə чыгу чаралары белəн җиһазлау башланды. 

— Җанисəп кампаниясенең нəтиҗəлəре кайчан билгеле булачак? 

— Беренчел нəтиҗəлəр быелгы елның декаб​рендə үк əзер булса, тулы          
мəгълүмат 2021-22 елларда тəкъдим ителəчəк. Бу зур кампаниянең        
максаты нəрсəдə дигəндə, билгеле, ул, беренче чиратта, илнең бүгенге         
халəте турында төпле, дөрес мəгълү​мат туплау. Ниндидер нəтиҗə яисə         
анализлар эшлəү — бу өлкəдəге бел​гечлəр, галимнəр, дəүлəт        
структуралары бурычы. Ун елга бер тапкыр үт​кəрелүче җанисəп        
җəмгыять​тəге проблемаларны яхшырак аңларга ярдəм итə һəм дəүлəт        



тарафыннан дөрес карарлар кабул итүгə нигез булып тора, чынбарлыкны         
объектив рəвештə күз алдына китерергə мөмкинлек бирə. 

— Əңгəмə өчен рəхмəт! 

  

Əңгəмəне "Кызыл таң"ның үз хəбəрчесе Милəүшə Латыйпова оештырды. 

  

Фото: Милəүшə Латыйпова фотосы.  


